
Oʻzbekistonda boshlangʻich taʼlim jarayoni, uning nazariyasi, didaktikasi 
va metodologik asoslari muntazam ravishda yangilanib bormoqda[1]. Bu 
hol boshlangʻich taʼlim diagnostikasi muammosini hal etib olishni taqozo 
etadi. Shu maʼnoda bu oʻrinda eʼtiboringizni boshlangʻich taʼlim nazariyasi 
diagnostikasining eng muhim jihatlari tahliliga tortamiz.

1. Boshlangʻich taʼlim diagnostikasi mazmuni. Boshlangʻich taʼlim 
manbalari, uning muammolari boʻyicha yaratilgan ilmiy tadqiqotlar va 
taʼlimning mazkur bosqichi amaliy tajribalarini oʻrganish shuni koʻrsatadiki, 
boshlangʻich taʼlim diagnostikasi masalasi eng muhim yoʻnalishlardan biridir. 
Shu maʼnoda boshlangʻich taʼlim diagnostikasi mazmunida quyidagi omillar 
muhim oʻrin tutadi:

a) boshlangʻich taʼlimni majmui (kompleks) oʻrganish;
b) boshlangʻich taʼlimning yutuqlarini baholash;
v) boshlangʻich taʼlimni rivojlantirishning yoʻnalishlarini belgilash.
Aynan oʻrganish, baholash va belgilash natijasida diagnostik jarayon amalga 

oshiriladi. Shu jihatdan diagnostika atamasini tash hislash, yaʼni yutuqlarini 
baholab va muammolarni hal etish choralarini belgilash maʼnosida tushunish 
maqsadga muvofiq boʻladi. Diagnostika va tash hislash atamalarini muqobil 
qoʻllash bugungi kunda pedagogik atamashunosligimizda mavjud. Shu 
maʼnoda boshlangʻich taʼlimni majmui oʻrganish uni tashkil etish, boshqarish, 
takomillashtirish va istiqbolini belgilash maqsadida amalga oshiriladi; aynan 
mana shu maʼlumotlar asosida boshlangʻich taʼlim yutuqlari baholanadi. 
Baholash jarayoni “qoniqarli”, “yaxshi” va “ijobiy” mezonlar asosida 



МУҒАЛЛИМ ҲӘМ ҮЗЛИКСИЗ БИЛИМЛЕНДИРИЎ

328

amalga oshiriladi, bu mezonlarga binoan boshlangʻich taʼlimni rivojlantirish 
yoʻnalishlari belgilanadi. Mazkur yondashuvlarni eslab qolish va oliy pedagogik 
taʼlim jarayonida ularni oʻzlashtirish boʻlajak boshlangʻich sinf oʻqituvchisi 
uchun kasbiy kompetensiya tarkibiga kiradi. Unutmaslik lozimki, diagnostika 
– bu oʻrganish, baholash va belgilash majmuidir. Shu sababli keyingi paytlarda 
taʼlim tizimining barcha turlari va bosqichlari qatorida boshlangʻich taʼlimni 
diagnostika qilish ham dolzarb masalaga aylandi. Chunki aynan diagnostika 
jarayoni boshlangʻich taʼlimning pedagogik jarayon, taʼlim va tarbiyadagi 
ilmiy, nazariy hamda metodik qiyofasini belgilaydi[2]. 

Pedagog olimlarning fikricha, diagnostika eng avvalo taʼlim-tarbiya 
jarayoni mazmunini maʼlum bir ilmiy asoslangan metodlarga tayangan holda 
baholashdir. Bunday ilmiy metodlarning turlari koʻp boʻlib, ularda quyidagilar 
muhim oʻrin tutadi:

1) ilmiy tahlil metodi;
2) ilmiy xulosa metodi;
3) ilmiy tavsiyalar metodi.
Boshlangʻich taʼlim mazmunini diagnostika qilishda ilmiy tahlil metodi 

muhim ahamiyatga ega. Bu metodning oʻziga xos xususiyatlari quyidagilardan 
iborat: 

 – har bir taʼlim va tarbiya jarayonining hodisasiga ilmiy fikrlash asosida 
yondashish;

 – aniqlangan maʼlumotlarga ilmiy tafakkur nuqtayi nazaridan yondashish;
 – diagnostika jarayoniga ilmiy yondashuvlar asosida munosabatda boʻlish.

Bunda “ilmiylik” tushunchasini asosli fikr, asosli maʼlumot va asosli 
yondashuv sifatida qabul qilish nazariy hamda metodik jihatdan toʻgʻri 
hisoblanadi. Shu sababli pedagogik adabiyotlar va tadqiqotlarda ilmiylik 
metodi ilk rejada turadi. Buning natijasida oʻrganilayotgan taʼlim va tarbiyaviy 
jarayon boʻyicha toʻgʻri yondashuvlarga asoslaniladi. Shu sababli diagnostika 
jarayoniga ilmiy tafakkurga ega va amaliy tajribalarni oʻzida ifodalagan 
mutaxassislarning ishtirokiga tayanish maqsadga muvofiq boʻladi. 

Boshlangʻich taʼlim mazmunini diagnostika qilishning navbatdagi muhim 
metodlaridan biri ilmiy xulosadir. Unda quyidagilarga asoslaniladi:

 – aniqlangan maʼlumotlarni toʻgʻri qabul qilish;
 – maʼlumotlarni ilmiy asoslangan yondashuv asosida tahlil qilish;
 – amalga oshirilgan tahlil natijasida boshlangʻich taʼlim va tarbiya 
jarayonini rivojlantirish yoʻnalishlarini ishlab chiqish[3].

Eʼtibor berilsa, diagnostik jarayonning ilmiy tahlil metodi boshlangʻich 
taʼlim mazmunini xolis va oqilona baholash uchun muhim omildir. Shu sababli 

bu borada mamlakatimiz va xorijiy pedagog olimlarining ilmiy tahlillar boʻyicha 
tavsiyalariga asoslanish maqsadga muvofiq boʻladi. Chunki taʼlim va tarbiya 
boʻyicha maʼlumotlarni aniqlash va toʻplash murakkab ish emas, biroq ularni 
ilmiy tahlil qilish natijasida xulosalarga kelish muayyan tajribalarga tayanishni 
taqozo etadi. Kezi kelganda taʼkidlash lozimki, bu borada oʻquv va ilmiy 
pedagogik muassasalarning hamkorligi muhim ahamiyatga ega. Asosiy maqsad 
diagnostika jarayonida ilmiy xulosalash metodidan toʻgʻri foydalanishdir[4]. 

Boshlangʻich taʼlim diagnostikasi mazmunida navbatdagi muhim 
metodlardan biri ilmiy tavsiyalardir. Unga koʻra, quyidagilarga asoslanish 
kutilgan samarani beradi:

 – boshlangʻich taʼlimni va tarbiyani rivojlantirish boʻyicha ilmiy asoslangan 
tavsiyalarni ishlab chiqish;

 – ishlab chiqilgan tavsiyalarning bugungi talablarga mosligini taʼminlash;
 – tavsiyalarni ishlab chiqishda imkon qadar hududlarning maktab sharoitlari 
va infratuzilma imkoniyatlarini hisobga olish.

Diqqat qilinsa, boshlangʻich taʼlim diagnostikasi mazmunida ilmiy tavsiyalar 
metodi muhim ahamiyatga ega.

Zero, boshlangʻich taʼlim diagnostikasi mazmunida ilmiy tahlil, ilmiy 
xulosa va ilmiy tavsiyalar metodlari eng muhim masalalar hisoblanadi. Mazkur 
metodlarning mazmuni boʻlajak boshlangʻich sinf oʻqituvchilari tomonidan 
oʻzlashtirilishi maqsadga muvofiq boʻladi.

 2. Boshlangʻich taʼlim diagnostikasining nazariy xususiyatlari. 
Boshlangʻich taʼlim diagnostikasini amalga oshirishda uning nazariy 
oʻziga xosligiga eʼtibor berish lozim. Shu maʼnoda boshlangʻich taʼlim 
diagnostikasining nazariy xususiyatlarida quyidagilar muhim oʻrin tutadi:

a) boshlangʻich taʼlimni tashkil etish va boshqarish jarayoni;
b) boshlangʻich taʼlimning asosiy vazifalari;
v) boshlangʻich taʼlimning oʻquv-metodik taʼminoti.
Boshlangʻich taʼlimni tashkil etish va boshqarish jarayoni maxsus 

yondashuvlar, savolnomalar va muayyan meʼyoriy hujjatlar ijrosi boʻyicha 
oʻrganiladi. Boshlangʻich taʼlimni tashkil etishda shaxs tarbiyasidagi ahamiyati 
hisobga olinadi, uni boshqarishda esa boshlangʻich taʼlimning samaradorlik 
yoʻllariga eʼtibor qaratiladi. Bugungi kunga qadar boshlangʻich taʼlimni tashkil 
etish va boshqarish jarayoni “Pedagogik menejment” fani tomonidan oʻrganilib 
kelinmoqda. Keyingi yillarda individual yondashuvlar va tamoyillarga 
asoslangan “Boshlangʻich taʼlim menejmenti” fanining tarkib topa boshlaganini 
eslatib oʻtish joiz. Mazkur yuzaga kelayotgan fanning eng muhim vazifalaridan 
biri boshlangʻich taʼlimni tashkil etish va boshqarish asoslari, omillari hamda 

samaralarini oʻrganish natijasida baholashdan iborat boʻlishi kutilmoqda. Shu 
sababli oliy pedagogik taʼlim jarayonida “Boshlangʻich taʼlim menejmenti” 
maxsus kursini tashkil etish dolzarb boʻlib turibdi.

Boshlangʻich taʼlim diagnostikasi nazariyasida mazkur taʼlim bosqichining 
asosiy vazifalarini oʻrganish hamda baholash ham muhim oʻrin tutadi. Chunki 
jamiyatimizning innovatsion rivojlanish sharoitida boshlangʻich taʼlimning 
asosiy vazifalari yangilanib bormoqda. Misol uchun, avval boshlangʻich 
taʼlim oʻquvchilarning savodxonlik koʻnikmasini shakllantirish va ularni 
bilim olamiga olib kirish asosiy vazifasini bajargan boʻlsa, bugungi kunda 
bunday vazifaning tarkiblaridan biri sifatida oʻquvchilarni taʼlimning keyingi 
bosqichlariga talab darajasida tayyorlash ham yuzaga keldi. Shu maʼnoda 
boshlangʻich taʼlimning asosiy vazifalarini oʻrganish va baholashda real 
sharoitlar hamda ehtiyojlardan kelib chiqiladi. Buning natijasida boshlangʻich 
taʼlimning vazifalari samaradorligi diagnostika qilinadi. 

Boshlangʻich taʼlim diagnostikasining nazariy masalalarida mazkur taʼlim 
bosqichining oʻquv-metodik taʼminotini oʻrganish va baholash amaliy jihatdan 
zaruriyat hisoblanadi. Chunki aynan oʻquv-metodik taʼminot boshlangʻich 
taʼlim nazariyasini amaliyot bilan bogʻlovchi omildir. Eʼtibor berilsa, bugungi 
kunda boshlangʻich taʼlim oʻquv rejalari, dasturlari va oʻquv adabiyotlari 
muntazam yangilanish jarayonini boshdan kechirmoqda. Biroq bu oʻrinda 
yangilanishning asosli ekanligi diagnostika qilinadi. Chunki oʻquv rejalari, 
dasturlari va adabiyotlarini muntazam yangilash yoki ularni oʻzgartirish 
beqarorlikka olib keladi. Shu sababli mazkur jarayonda oʻrganish va 
baholashning ahamiyati boshlangʻich taʼlimning oʻquv-metodik taʼminotidagi 
yutuqlar hamda muammolarni diagnostika qilish bilan amalga oshiriladi. 

Kezi kelganda taʼkidlash lozimki, boshlangʻich taʼlim diagnostikasining 
nazariy xususiyatlari ilmiylik, muqobillik va asoslilik tamoyillariga tayanadi. 
Bu jarayonda aynan ana shu tamoyillar asosida diagnostikani amalga oshirish 
metodologik jihatdan toʻgʻri hisoblanadi. 

Boshlangʻich taʼlim diagnostikasining nazariy xususiyatlariga taʼlim va 
tarbiya jarayonlarining sifati hamda samaradorligini baholash asosiy vazifasi 
sifatida belgilangan. Buning uchun eng muhim va maqbul texnologiyalarga 
asoslanish taqozo etiladi. Bunday texnologiyalarning asosiylari quyidagilardan 
iborat:

 – anketa texnologiyasi;
 – raqamli texnologiya;
 – talqin texnologiyasi.

Boshlangʻich taʼlim diagnostikasi nazariyasida anketa texnologiyasi 
keng ommalashgan. Unga koʻra, maxsus tuzilgan savolnomadan iborat 
Anketa vositasida taʼlim va tarbiya jarayonining sifati hamda samaradorligi 
oʻrganiladi. Shu jihatdan boshlangʻich taʼlim diagnostikasida bunday anketa 
texnologiyasidan foydalanish uchun tuziladigan soʻrovnomada sifatli taʼlim 
va uning samaradorligiga oid masalalarning aks etishi birlamchi hisoblanadi. 
Bunda sifatli taʼlim asoslari, mezonlari va uni baholash vositalari toʻgʻrisida 
savolnomalar aks etishi kerak. Shuni taʼkidlash lozimki, tuzilgan savolnomalar 
qisqa va koʻp maʼlumotni olishga yoʻnaltirilgan tarzda boʻlishi lozim. Bugungi 
kunda bunday soʻrovnomalarning savollari miqdori koʻpayib ketayotganligi 
kuzatiladi. Diagnostikada savollarning qisqaligi va aniqligi tamoyiliga 
asoslangan holda ular tuziladi hamda maʼlumotlari ishonchli boʻlishi uchun 
imkon qadar ochiq javoblar aks ettiriladi. 

Boshlangʻich taʼlim diagnostikasi nazariyasining navbatdagi texnologiyasi 
bu – raqamli texnologiyadir. Mazkur texnologiyaga koʻra, boshlangʻich taʼlim 
sifati va samaradorligi masofadan turib kompyuter oʻquv-texnik vositasi asosida 
maxsus dasturga binoan oʻrganiladi. Bunday dasturda boshlangʻich taʼlimning 
asosiy vazifalari va ularning ijrosi boʻyicha amalga oshirilgan natijalarni 
aniqlash belgilanadi. Bunday dasturlar boshlangʻich taʼlim muammolari 
boʻyicha ilmiy-tadqiqot ishlarini amalga oshirgan va raqamli texnologiyalar 
boʻyicha amaliy mutaxassislar tomonidan tuziladi. Raqamli texnologiyaning 
qulayligi shundaki, uning maʼlumotlarida insonning salbiy taʼsiri omili 
boʻlmaydi. Chunki masofadan turib oʻrganilgan diagnostika jarayoni raqamli 
texnologiyalarning imkoniyatlaridan kelib chiqqan holda xolis baholanadi.

Boshlangʻich taʼlim diagnostikasi nazariyasida navbatdagi texnologiya 
– bu talqin texnologiyasidir. Bu texnologiyaga koʻra, oʻrganish vositasida 
olingan maʼlumotlar meʼyoriy hujjatlarga asosan talqin etiladi. Bunda talqin 
texnologiyasi tahlildan farqli oʻlaroq, asosiy eʼtiborni boshlangʻich taʼlim 
muammolarini oʻrganishga qaratadi. Shu sababli bu texnologiya xorijiy 
mamlakatlar taʼlim tizimida, ayniqsa, Rossiya Federatsiyasi taʼlim tizimida 
keng qoʻllanilmoqda. Shuni taʼkidlash lozimki, taʼlim va tarbiya jarayonini 
rivojlantirishga yoʻnaltirilgan islohotlarning oʻzgaruvchan boʻlishi talqin 
texnologiyasidan foydalanishni taqozo etadi. Chunki bunday texnologiyada 
faqat amaldagi hujjatlar asosida taʼlim sifati va samaradorligi oʻrganilib 
baholanadi.

Eʼtibor berilsa, boshlangʻich taʼlim diagnostikasining nazariy xususiyatlari 
oʻziga xos asoslarga ega. Shu sababli Diagnostika pedagogikaning boʻlimlaridan 
biri sifatida koʻrsatiladi. 



МУҒАЛЛИМ ҲӘМ ҮЗЛИКСИЗ БИЛИМЛЕНДИРИЎ

332

3. Boshlangʻich taʼlim diagnostikasi manbalari. Boshlangʻich taʼlim 
diagnostikasinining nazariy xususiyatlarida mazkur taʼlim bosqichining 
manbalarini oʻrganish va baholash eng muhim yondashuvlardan biridir. 
Bugungi kunga qadar mamlakatimiz boshlangʻich taʼlimida milliy pedagogik 
manbalar va tajribalar asosiy manba sifatida qabul qilib kelingan. Ayni paytda, 
jamiyatimizning keyingi besh yil ichidagi rivojlanish jarayonida boshlangʻich 
taʼlim manbalariga ham yangiliklarning kiritilishi yuzaga keldi. Shu jihatdan 
boshlangʻich taʼlim manbalarini oʻrganish va baholash asosida diagnostika 
qilishda quyidagi eng muhim manbalarga eʼtibor qaratilishini taʼkidlab oʻtish 
lozim:

a) boshlangʻich taʼlimning qonunchilik asoslari;
b) boshlangʻich taʼlimning pedagogik manbalari;
v) boshlangʻich taʼlim boʻyicha amalga oshirilgan ilmiy-tadqiqotlar.
Boshlangʻich taʼlimning qonunchilik asoslari mamlakatimizning va xalqaro 

taʼlim tashkilotlarining hujjatlari qiyosiy ravishda oʻrganish bilan u diagnostika 
qilinadi. Bu borada mamlakatimiz boshlangʻich taʼlimi boʻyicha qonunchilik 
hujjatlarining individualligi va ularning xalqaro taʼlim hujjatlariga mosligi 
baholanadi. Chunki butun dunyoda Birlashgan Millatlar Tashkiloti hamda uning 
YUNESKO tashkiloti tomonidan mamlakatlarning milliy qonunchilik hujjatlari 
xalqaro taʼlim hujjatlariga moslashtirilishi ishlari amalga oshirilmoqda. Bu hol 
har bir mamlakatning boshlangʻich taʼlim boʻyicha qonunchilik hujjatlarini 
takomillashtirilishiga xizmat qiladi. Demak, mamlakatning boshlangʻich taʼlim 
boʻyicha qonunchilik hujjatlarini qiyosiy oʻrganish tamoyili asosida diagnostika 
qilinadi.

Boshlangʻich taʼlimning pedagogik manbalari mamlakatimizda milliy va 
xalqaro xususiyatlarga ega asarlar, tajribalar hamda yondashuvlar majmuidan 
iborat. Shu sababli mazkur masalani oʻrganish va baholashda boshlangʻich 
taʼlimning milliy manbalarga tayangan holda xalqaro taʼlim hujjatlariga 
asoslanishi nuqtayi nazaridan yondashiladi. Chunki mamlakatimiz boshlangʻich 
taʼlimning milliy manbalari boʻyicha juda keng va koʻp asarlarga ega boʻlib, 
ular individual xarakterda ekanligi bilan diqqatni tortadi. Shu sababli bu milliy 
manbalardagi boshlangʻich taʼlim asoslari xalqaro taʼlim hujjatlari qoidalariga 
muvofiq tarzda oʻrganilib, diagnostika qilinadi[5]. 

Mamlakatimizda boshlangʻich taʼlim manbalaridan eng muhim qismini 
ilmiy tadqiqotlar majmui tashkil etadi. Bunday ilmiy tadqiqotlar koʻp hollarda 
ikki yoʻnalishda amalga oshirilgan boʻladi: birinchisi, bevosita boshlangʻich 
taʼlim muammolari tadqiq etilgan ilmiy-tadqiqotlar; ikkinchisi, pedagogik 
ilmiy-tadqiqotlarda kezi bilan boshlangʻich taʼlim muammolari tahlil qilib 

oʻtilgan ilmiy-tadqiqotlar. Shu jihatdan boshlangʻich taʼlim manbalarini 
oʻrganish va baholashda bevosita mazkur taʼlim muammolari tadqiq etilgan 
ilmiy-tadqiqotlarningn koʻlami, nazariy xulosalari hamda metodologik 
tavsiyalariga ustuvor darajada tayaniladi. Bunday tamoyil asosida boshlangʻich 
taʼlimning ilmiy tadqiqotchilik manbalarini oʻrganish va baholash amalga 
oshiriladi. Pedagogik ilmiy-tadqiqotlar mazmunida boshlangʻich taʼlimga oid 
bilvosita amalga oshirilgan tahlillar mazkur taʼlim bosqichining metodologik 
muammolariga qaratilgan boʻladi. 

Eʼtibor berilsa, boshlangʻich taʼlim diagnostikasining nazariy xususiyatlari 
uning mazmuni, nazariy omillari va manbalaridan iborat. Mazkur yoʻnalishlar 
asosida boshlangʻich taʼlimni oʻrganish, baholash hamda diagnostika 
qilish ishlari amalga oshiriladi. Bu oʻrinda eʼtiboringiz boshlangʻich taʼlim 
diagnostikasining eng asosiy nazariy xususiyatlari tahliliga qaratildi. 

Oliy pedagogik taʼlim jarayonida boʻlajak boshlangʻich sinf oʻqituvchilari 
mutaxassislik (majburiy) va tanlov oʻquv fanlari vositasida boshlangʻich 
taʼlim diagnostikasining nazariy xususiyatlari boʻyicha bilim, koʻnikma va 
malakalarini oʻzlashtiradi. Misol uchun, bu boradagi tahlillar “Boshlangʻich 
taʼlim pedagogikasi, innovatsiya va integratsiyasi” oʻquv fani materiallarida 
muayyan darajada amalga oshirilgan. Ayni paytda, kelgusida “Boshlangʻich 
taʼlim diagnostikasi” maxsus kursini tashkil etish va uning vositasida 
boshlangʻich taʼlim samaradorligini baholash maqsadga muvofiq boʻladi. 
Bunda boʻlajak boshlangʻich sinf oʻqituvchilarining qoʻyilayotgan muammo 
boʻyicha kasbiy bilim, koʻnikma va malakalarga ega boʻlishi asosiy masala 
hisoblanadi. 

Boshlangʻich taʼlim diagnostikasi manbalarini belgilashda quyidagi 
tamoyillarga asoslaniladi:

 – birlamchi manbalarni belgilab olish;
 – manbalardagi bogʻliqlikni aniqlash;
 – manbalar asosida diagnostika jarayonini toʻgʻri amalga oshirish.

Birlamchi manbalarni belgilab olish tamoyili pedagogik adabiyotlar va 
ilmiy tadqiqotlarning eng muhimlariga asoslanishga tayanadi. Misol uchun, 
Abu Ali Ibn Sinoning “Shifo” asarida oʻquvchilarni aqliy, jismoniy va ruhiy 
jihatdan tarbiyalash belgilangan, bu yondashuv hozirgi zamon Pedagogikasida 
qabul qilingan. Shu maʼnoda mazkur manba asosida boshlangʻich sinf 
oʻquvchilarining aqliy, jismoniy va ruhiy jihatdan tarbiyalanganlik darajasini 
diagnostika qilish belgilanadi. Tarbiyaning qolgan turlari – estetik, ekologiya, 
iqtisodiy, mehnat va fuqarolik tarbiyalari keyingi davrlarda boshlangʻich 
taʼlim funksiyasiga kiritilgan. Shu sababli bunday tarbiya turlari boʻyicha 

oʻquvchilarning tarbiyalanganlik darajasini aniqlash ikkilamchi manba sifatida 
diagnostika qilinadi.

Boshlangʻich taʼlim diagnostikasi manbalarining oʻzaro bogʻliqlik tamoyili 
bir-birini toʻldiruvchi vositaga asoslangan. Bunda pedagogik manbalar, 
adabiyotlar va taʼlim oid hujjatlarda belgilangan boshlangʻich taʼlim vazifalari 
oʻzaro uygʻunlashtiriladi. Buning natijasida boshlangʻich taʼlim jarayonini 
diagnostika qilish va tarbiya amaliyotini baholash imkoniyatlari keng amalga 
oshiriladi. 

Shunday qilib boshlangʻich taʼlim diagnostikasi nazariyasida mazkur 
jarayonni tashkil etish, uni amalga oshirish uchun tayaniladigan asoslar va 
baholash mezonlari muhim oʻrin tutadi. Boʻlajak boshlangʻich sinf oʻqituvchilari 
mazkur masalalar boʻyicha kasbiy kompetensiyalarga ega boʻlishi maqsadga 
muvofiq boʻladi. 

РEЗЮМE

Maqolada boshlangʻich taʼlim nazariyasi diagnostikasi masalalari tahlil qilingan. 
РEЗЮМE

В стате проанализированы вопросы диагностики теории началного образования.
SUMMARY

The article analyzes the problems of diagnosing the theory of primary education.


